
Ман ял мар та, — пур пĕрех

ытларах юратмалла

пулнă манăн çав яла:

халăхне кăна та мар, —

палламан-курманнине,

иртене те çӳрене,

ун сăнне, ун пиншакне,

инçетри ĕмĕлкине;

ытларах юратмалла

пулнă манăн ун шкулне:

шкул йышне кăна та мар, —

çав училищĕн çуртне,

ун хапхийĕн хăмине,

унăн штукатуркине;

ытларах юратмалла

пулнă çав райцентра:

ун клубне кăна та мар, —

ун кашни çулне, çуртне,

пахчари вĕлтĕренне,

унăн кивĕ кĕперне,

çав кĕперĕн карлăкне...

Туссене çеç мар иккен

ытларах юратмалла

пулнă манăн... Çав яла

(паянхи тунсăхăма

ун чухне пĕлес пулсан)

ытларах юратмалла

пулнă манăн...

  